
دوو كچ لە دادگا 
حاشا لە باوكـــیان دەكەن

 ك������ەس نیی������ە دایك و باوكی رەت بكاتەوە، چونكە پەیوەندی مرۆڤ بە دایك و باوكییەوە پەیوەندی خوێنە، رەتكردنەوەی 
دایك و باوك، یان یەكێكیان بە تەنیا، مەحاڵە رووبدات مەگەر هۆیەكی زۆر كاریگەرو بەهێز هەبێت.

جا هۆیەكە هۆیەكی دەروونی بێ، وەك ئەوەی زەبرێكی دەروونی دروس������تیكردبێ، یا لە ئەنجامی ژیانێكی تاڵ و دژوارەوە 
بووبێ������ت، بە هەرحاڵ بەس������ەرهاتی ئەمجارەمان، بەس������ەرهاتێكی حەقیقییەو تیایدا دوو خوش������كی ت������ازە گەنج باوكی خۆیان 
رەتدەكەنەوەو لە دادگادا رایدەگەیەنن كە نایانەوێ تەنانەت ناویشیان لەسەر ناوی باوكیان بێت و حاشای لێدەكەن. بەڵام بابزانین 

هۆی ئەو رەتكردنەوەیە چییەو دواجار مەسەلەكە بەچی دەگات.

ئا: باوكی میدیا

باوكێكی تووڕەی هەمیشە هەڵچوو و دڵڕەق
خێزانی)مس������تەفا خ������در(، خێزانێك������ی چوار كەس������ی 
بوون،)مستەفا( خۆی و ژنەكەی و هەردوو كچەكەی)حەلیم 

و حەمدیە(.
)مستەفا( كە لە گوندێكی نزیك شار دەژیا بە كاروباری 
شینایی خەریكبوو، پیاوێكی تا بڵێی دەمدەمی بوو، لەوانەیە 
بە ش������تێكی زۆر بچووك توڕەو هەڵبچوایە، كەسێك بوو زوو 
هەڵدەچوو زووش س������ارد دەبۆوە، هەم������وو جاران)ئامینە(ی 
ژنی)مس������تەفا( دەیگوت، بە خودا من نەبم كەس ناتوانێ 
لەگەڵ مس������تەفا ئیدارە بكات. )مس������تەفا( رۆژ بە رۆژ 
خراپترو تووندوتیژتر هەڵسوكەوتی لەگەڵ ژن و منداڵەكانی 
دەكرد، )مس������تەفا( هەموو جارێ كە دەیكردە شەڕو ئاژاوە، 
دەیگ������وت من هەر ژنێكی تر دێنم و ئێ������وەش یا دەبێ لێرە 
بمێنن������ەوە یانیش بۆ خۆت������ان كوێتان پێ ب������اش بێ بڕۆن، 
هەروەك)حەمدیە(ی كچە گ������ەورەی دەگێڕێتەوە: باوكم كە 
دەیگوت بڕۆن، ئەوەش������ی بۆ زیاد دەكردو دەیگوت چونتان 
بێ هاتنەوەتان نەبێت، رۆژ نەبوو پەڵپ و بیانوو بە دایكمان 

نەگرێت و لێینەدات.
)حەلیم(یش هاتە ناو قس������ان و گوتەكانی خوش������كەكەی 
پشت راستكردەوەو گوتی: بە راستی ژیانێكی تفت و تاڵمان 
هەب������وو، ژیان نەبوو ژەهری مار بوو، من و خوش������كەكەم لە 
سایەی سەری ئەو باوكەمان چاومان بە قوتابخانە نەكەوت 

و نەمانزان������ی ژیانێكی ئارام مانای چییە، بەش������ێكی ئەو 
دەردەسەرییەش������مان هۆیەكەی ئەوەبوو، دایكم دوای ئەوەی 
ئێم������ەی بوو چیتر منداڵی نەدەبوو، باوكیش������م هەم منداڵی 

زیاترو هەمیش كوڕی دەویست...
دەربەدەریی

)حەمدیە( ئەزموونی رۆژگارە  تاڵەكانی خۆی دەگێڕێتەوەو 
دەڵێ: كە باوكم بڕیاریدا ژنێكی تر بێنێ، دایكم گوتی هیچ 
رێگرییەكم نییە، بڕۆ ژن بێنە، ئێمە لە ژوورێك و ئێوەش لە 
ژوورێكی تر بن، ئەوەبوو دوای مانگێك ژنێكی تری هێنا. 
ئەوكاتی ئێمە تەمەنمان لە نێوان یانزەو دوانزە ساڵیدا بوو، بە 
هاتنی ئەم ژنە ژیانمان هێندەی دیكە تاڵ و ناخۆش������تربوو، 
ئەوەبوو ش������ەوێك كە دنیا تا بڵێی س������ارد بوو، هەتا پێی كرا 
لە دایكمیدا، دەم و ددانی پڕ لە خوێن كردو سەری شكاند، 
بەم سەرمایەشەوە لە ماڵ دەریكرد، هەرسێكمان بەو زستانە 
س������اردەوە لە كۆڵان مابووینەوە، كە هیچ ش������وێنێكمان شك 
نەبرد، دایكم لە دەرگای ماڵە دراوسێیەكمانی داو شەوەكەی 
لەو ماڵەمان بەسەربرد. هەرچۆنێك بێت بەیانییەكەی دایكم 
ئێم������ەی لەگەڵ خۆی بردە ماڵە ئامۆزایەكم و ماوەیەك بەم 

شێوەیە لەوێ ماینەوە.
دووبارە مێردكردنەوە

)حەمدیە( لەمەڕ رۆژگارەكان������ی دوای دەربەدەربوونیان 
بەدەس������ت باوكییەوە درێژەی دەدات������ێ و دەڵێ: كە لە ماڵە 



ژمارە )679( 2008/4/14

45
كۆمەڵایەتی

ئامۆزایەكەم ماینەوە، ئامۆزاك������ەم كە پیاوێكی دنیا دیدەو 
تێگەیش������توو و چاوتێ������رو بە ئەمەك بوو، لە وردو درش������تی 
كێش������ەكەی دایك������م و باوكمی كۆڵیی������ەوە، ئێوارەیەكیان بە 
دایكمی گوت كەوا هەوڵدەدا بە وردی قس������ە لەگەڵ باوكم 
بكات و بزانێ بەڵكو چاكببنەوەو ئێمەش بچینەوە ماڵەباوان 
و چیتر سەرگەردان نەمێنین، بەڵام ئەوەشی بە دایكم گوت 
ك������ە ئەو خۆی بە برای دایكم دەزان������ێ و ماڵی ئەو ماڵی 
ئێمەیە قەت لەبەر ئەوەی نییە كە لە ماڵی ئەوین. بە راستی 
دواتر قسەكانیش������ی بە تەواوەتی راست دەرچوون، ئامۆزاكەم 
چووە لای باب������م و چەند كاتژمێرێ������ك گفتوگۆی لەگەڵ 
كردبوو، كەچی بێ س������وود ببوو، ئیدی بەدەس������ت بە تاڵی 
هاتبۆوە. پاش دوو س������ێ رۆژ بابم هەواڵی نارد كە دایكمی 
سێ بەسێ تەڵاق دایەو با چیتر نەیەتەوەو، دایكیشم دوای 

ساڵێك شووی كردەوەو ئێمەش لە ماڵە ئامۆزاكەم ماینەوە.
لەبەردەم دادگادا

)مستەفا( كە ژنێكی تر دێنێ منداڵی دەبێ و هەموویان 
گ������ەورە دەبن و هەردوو كچەكەی خۆش������ی گ������ەورە دەبن و 
دەگەنە قۆناغ������ی گەنجێتی. بەدرێژایی ئەو ماوەیەش هەر 
لای ئامۆزاكەی������ان دەمێنن������ەوەو دایكیش������یان لای مێردی 
دووەم������ی دەبێ و )حەمدیەو حەلیم( بڕی������ار دەدەن كە هەر 
لای ئامۆزاكەیان بمێننەوە، چونكە دایكێك كە لەبەر خاتری 
مێردكردن������ەوەی خۆی گوێ بەوان ن������ەدا ئەو دایكە با هەر 

نەبێ باش������ترە، ئەوان كە هەراش دەبن )مس������تەفا( بیر لەوە 
دەكاتەوە دوو كچەك������ەی بباتەوە لای خۆی بەدرێژایی ئەو 
ماوە دوورودرێژەش )مس������تەفا( وردە وردە گۆڕانی بەسەر 
دادێ و هەس������ت دەكات كە هەڵەی گ������ەورەو زۆری كردووە 
دەرهەق بە ژنەكەی و منداڵەكانیش������ی، ئینجا لە هێنانەوەی 
ژنەك������ەی بە ت������ەواوی بێ ئومێد دەب������ێ، چونكە لەلایەك 
تەڵاقی داوە پێش������تر لەلایەكی دیكەش ژنەكەی مێردێكی 
دیكەی كردۆتەوە. بەڵام سەبارەت بە دوو كچەكەی ئومێدی 
ئەوەی دەبێ كە بیانگەڕێنێتەوە بۆیە راستەوخۆ قسە لەگەڵ 
برازاكەی خۆی دەكات بەڵكو هەوڵبدات بە قس������ەی خۆش 
وردە وردە كچەكانی رازی بكات و دڵیان چاك بكاتەوە تاوەكو 
رازی بن بچنەوە لای باوكیان، بەڵام كچەكانی بەشێوەیەكی 
رەه������ا رەتیدەكەنەوەو گوێی پێنادەن، ئیت������ر بەخۆی دەچێتە 
لایان و هەوڵدەدا قس������ەیان لەگەڵ ب������كات و رازیان بكات، 
بەڵام هەر بێ سوود دەبێ، چەندین مانگ هەوڵدەدا، بەڵام 
هیچ ئاكامێك وەدەس������ت ناهێنێ، تاوەك������و رۆژێك لەمیانی 
هەوڵەكانی������دا زۆر پێدا دەگرێ ك������ە بیانباتەوە ئەوانیش هەر 

قبووڵی ناكەن.
ناچار ت������وڕە دەبێ و بە هەڵچوون������ەوە پێیان دەڵێ كە بە 
زۆری������ش بێ ه������ەر دەیانباتەوە، ئیدی ه������ەردوو كچەكە لە 
دادگا سكاڵا لە دژی باوكیان تۆمار دەكەن، كە هەڕەشەیان 
لێ������دەكات و ئەگەری ئەوە هەی������ە ئازاریان بدات. كە رۆژی 
دادگاییكردن دیاریدەكرێت، دادگا كچەكان و باوكەكەش������یان 

ئاگادار دەكاتەوە كە بە مەبەستی دادگاییكردن ئامادەبن.
رۆژی یەكەمی دادبینی، دادوەر دوای ئەوەی س������ەیری 
پەراوی لێكۆڵینەوەی بەردەمی دەكات و گوێ لە هەردوولا 
دەگرێ لەمەڕ ناوەڕۆكی س������كاڵاكە، داوا دەكات هەردوولا 
پێكبێن و ئاشت ببنەوە، بەڵام هەردوو كچەكە بە سووربوونەوە 
داواكەی خۆیان دووپات دەكەنەوەو بە راش������كاویش چوونەوە 
لای باوكیان رەتدەكەنەوە. دادوەر چەند هەوڵی چاككردنەوەو 
ئاشتەواییان دەدات ئەنجامێكی نابێ... ئیدی بڕیار دەدات 
دادبینییەكە بەش������ێوەیەكی نهێن������ی بەڕێوەبچێ، بۆ ئەوەی 
هۆكاری ئەو هەڵوێستەیان بزانێ دوای ئەوەی تەنها دادوەر 
قس������ە لەگەڵ كچەكان دەكات و ئینجا تێدەگات كە ئەم دوو 
كچۆڵەیە چەند س������تەم لێكراون و ئەو باوكەش كاتی خۆی 
چەن������دە زوڵمی لێكردوون.. ئیتر ئەم������ە دەبێتەهۆی ئەوەی 
دادوەر هەم������وو هەوڵێكی خ������ۆی بخاتەگەڕ بۆ ئەوەی ئەو 
كچانە بچن������ەوە لای باوكیان رابردووی ت������اڵ لە بیر بكەن 
بەتایبەتی دوای ئەوەی باوكیان پەش������یمانی راس������تەقینەی 
خۆی نیشانداو بەسۆزو خۆشەویس������تییەوە ئامادەیی خۆی 
دەردەبڕێ و بە هەر مەرجێك كە كچەكانی دایدەنێن پێشوەختە 
رازیبوونی خۆی لەس������ەر دەدات تەنها ئەوان بگەڕێنەوە لای 
و چیتر دوور لە س������ۆزی باوكایەتیان نەبن بەڵام هەوڵەكانی 

بێ سوود دەبێ.

حاشاكردنی منداڵ لە دایك 
یان باوكی كارێكە زۆر بە 
دەگمەن روو دەدات مەگەر 
هۆیەكی زۆر كاریگەرو بەهێز 
هەبێت، وەك لە حاڵەتی 
ئەم دوو خوشكە دەبیندرێ كە 
بەهۆی زەبرو زۆر و ستەمی 

باوكیان ئەو بڕیارە دەدەن

ئا: بێگەرد حوسێن

لە ماركێتەكەی خۆی وەس������تابوو سەرقاڵی بەڕێكردنی ئەو 
موش������تەریانە بوو كە روویان لە دووكانەكەی كردبوو، س������ەرەتا 
وای زانی ئێمەش وەك ئەوان كارێكمان هەیە، بەڵام كە گوتمان 
رۆژنامەنووس������ین فەرمووی لێكردین و دانیشتین، )هەڵگورد 
نەجمەدین( كە دەرچووی كۆلیژە و ش������ەش س������اڵێك دەبێ ژنی 
هێناوەو پێ������ی وابوو ژیانی هاوس������ەری قۆناغێكی گرنگە لە 
ژیانی مرۆڤەكان بۆیە دەبێت تەوای ئەو سەرەداوو وردكارییانەی 
پەیوەس������تن بەو ژیانەوە لەبیر نەكرێ������ن، هەڵگورد گوتی: زۆر 
ح������ەزم دەكرد ب������ەرواری رۆژی هاوس������ەرگیریم ژمارەیەك بێ 
هەرگی������ز لەبیر نەكرێت و بە ئاس������انی بێت������ەوە یاد وەك ئەوەی 
)2002/2/2(بێ زۆر ئارەزووم بوو لە بەروارێكی وادا ئاهەنگی 
هاوسەرگیری بگێڕم، بەڵام زروف و بارودۆخ رێگەیان نەداو ئەو 
رۆژە كەوتە ) 7/ 2/ 2002( ئێس������تاش ئەو رۆژەم بە تەواوی 
وردكارییەكانییەوە لەبیرە، هەڵگورد گوتیشی )رۆژێكی یەكلا 
كەرەوەیە لە ژیانی هاوسەراندا بۆیە نابێ هەرگیز لە بیر بكرێت( 
بەڵام بە ئەس������ەفەوەش باسی لەوە كرد كە زۆرێك لە هاوسەران 
یادەوەری و بەروارەكەیان لە بیرنیەو بێ باكانە گرنگی ئەو رۆژە 
دەگمەنانەیان بە سەر تێدەپەڕێت، دواجار هەڵگورد گوتی: لەبیر 
نەكردنی ئەو رۆژە وێڕای ئەوەی پێوەرە بۆ وەفاو وا بەستەبوونی 
ژن و مێرد بەیەكتری هاوكات گڕو تین و نوێبوونەوەش دەخاتە 

ژیانیانەوە.
 هەموو كوڕو كچێك بە چاویلكەیەكی وەردی و كۆمەڵێك 
حەزوو ئارەزووەوە ل������ە چاوەڕوانی رۆژێكدان كە پێی دەگوترێ 
رۆژی هاوس������ەرگیری ئەو رۆژەی كۆتایی بە ژیانی تەنیایی 
لاوان دێنێ و كوڕو كچێك لە ژێر س������اباتی چیانی هاوبەش������دا 
كۆ دەكاتەوە، بۆیە زۆرێك پێیان وایە دەروازەو ئاسۆیەكی نوێی 
ژیان������ە، بێگومان مرۆڤ هەر ج������ۆرە بیركردنەوەو بۆچونێكی 

هەب������ێ بەرامبەر بە ژیان بە ویس������تی خۆی ب������ێ یان نا، ئەوا 
س������یماكانی ئەو رۆژە بە ئاهەنگ و مەراس������یم بەڕێ بكرێ 
یان بە س������ادەو بێدەنگی هەر خاڵ������ی وەرچەرخان و گۆڕانە لە 
ژی������ان تایبەتی تاكەكاندا، لێرەدا دەبێ، هاوس������ەران چۆن بیری 
ئ������ەو رۆژە دەكەنەوە؟ تاچەند بەروارەكەیان لە قوڵایی زاكیرەیان 

پاراستووە؟ 
لەبیرنەك������ردن و بایەخدان پێ������ی چ رەنگدانەوەیەكی دەبێ بۆ 

ژیانی هاوسەران؟

مامۆس������تا )س������ندووس نادر پیرداود( جێگری بەڕێوەبەری 
كۆمەڵەی ئاوات دەڵێت: بەڕاس������تی ئ������ەو رۆژە زۆر گرنگ و 
پ������ڕ واتابوو لە ژیانمداو هەمیش������ە لە یادم������ە و قەت لەبیری 
ناك������ەم و بە گرنگترین رۆژەكانی ژیانمی دادەنێم و ئێس������تاش 
خۆش������یەكەی لە دڵمدایە، مامۆس������تا گوتی: ئەو كاتەی كە 
ویس������تیان ئاهەنگم بۆ بگێڕن هیچ ك������ەم و كوڕیم نەدیت و لە 
بری یەك جار دووجار منیان رازاندەوە، لەبیرمە یەكەمیان رۆژی 
پێنج شەممەبوو دووەمیش������یان رۆژی هەینی چووینە مەسیف 
لەوێ رۆژی یەكەمی بووكێنیم بەڕێكرد لە راستیدا، من زیاتر 
ی������ادی ئەو رۆژە دەكەمەوە نەك هاوس������ەرەكەم ئەو گرنگی بەو 
شتانە نادات،بەڵام من هەمیشە لەبیرمدایە، مامۆستا ئەوەشی 
گوت: هەموو ساڵێك لەو ڕۆژەدا من بەبیری دەهێنمەوەو ئەویش 
لە بازاڕ چەپك������ە گوڵێك یان دیارییەكم ب������ۆ دەهێنێت ئەوەش 
گەورەترین ش������تە لە ژیانمدا، چونكە زۆر دڵم بە دیارییەكانی 

خۆش دەبێت.
- بۆ هەمان مەبەس������ت یەكێكی دیكەم������ان دواند كە لێمان 
پرسی ناوی چییە بە )كاروان( خۆی پێناساندین كە پرسیارمان 
لێك������رد ئایا كەی ژن������ی هێناوە لە یادی نەب������وو بۆیە دەڵێت: 

كۆمەڵناسێك: 
بە پێچەوانەی پیاوان 

ئافرەتان زیاتر ئەو جۆرە 
یادانەیان لەبیرەو بایەخی 

پێی دەدەن

لەبیرنەكردن و بایەخدان بەو 
رۆژە وەفاو 
وابەستەبوونی ژن و 
مێردە بۆ یەكتری گڕوتین، و 
نوێبوونەوەش دەخاتە 
ژیانیانەوە

رۆژی هاوسەرگیری لە 
زاكیرەی هاوسەراندا

ئەوكات هەس������تم بە خۆشی و ئارامی دەكرد و خۆم بە كەسێك 
دانا كە بەرپرس������یارم بەرامبەر بە زۆر ش������ت ل������ە ژیاندا، بەڵام 
بەداخ������ەوە لەیادم نییە چ س������اڵێكەو كەی بووە، كاروان گوتی: 
دوای ژن هێن������ان پیاو دەچێتە قۆناغێكەوە كە زۆر ش������تی پڕ 
بەها وەدەس������ت دەهێن������ێ و دواڕۆژێكی گ������ەش بۆ داهاتووی 
دەس������تەبەر دەكات، هەروەها هاوسەرەكەم زیاتر بیری لێدەكاتەوە، 
چونكە ئەوان زیاتر ل������ە ماڵەوەن، دواجار پێمان گوت قەت لەو 
ی������ادەدا دیاریت نەداوەتێ؟ بە پێكەنینەوە گوتی: لەمێژە دیاریم 

نەداوەتێ، چونكە بەرواری ئەو رۆژەم لەیادنیە.
"كە بیر لە رۆژە دەكەمەوە هەست دەكەم پەلەم كرد"

)بێكەس حەمە قادر( جگە لەو قس������انە دەڵێت: 7/4/ رۆژی 
هاوسەری و ژن گواس������تنەوەم بوو، ئێستا بیر دەكەوە كە بۆ وا 
زوو هاتمە ناو ئەو پرۆسەیە و نەمتوانی كەمێك چێژ لە ژیانی 
گەنجیم ببینم، ئەوكاتە بەلامەوە زۆر خۆش������بوو و نەشم دەزانی 
مەس������ەلە چییە و چۆن بەرەنگاری ببمەوە، پێم لە سەمایەكی 
شێتانە دەچوو، )بێكەس( گوتیشی: ئەوكات هەستم دەكرد ئیدی 
بوومەتە پیاوو سەرپەرشتی ماڵێكم لە ئەستۆیەو دەبمە خاوەنی 
منداڵ  و بۆ ماڵێك دەژیم، كە ئێستاش بیری لێدەكەمەوە تەنها 
پەلەكردن دێتە پێش چاوم، ئەوس������ەردەمەی كە ژنم هێنا دوونیا 
ئەوەندە پێش كەوتوو نەبوو ئاهەنگ بە تیپی مۆس������یقا و لەناو 
نادییەكان بەڕێوە بچێت، بۆیە حەزەكان زۆرن كە ئێس������تا ئاواتی 
بۆ دەخوازم كە چۆن چۆنی ئەو رێوڕەسمە بەڕێوە برابا،ئەوكات 
دەهۆڵ و زووڕنا باوی بوو لەبەر دەرگای ماڵ دەیانكووتا هی 
منی������ش هەروابوو، لە وەڵامی پرس������یارێكی دیكەماندا بێكەس 
دەڵێت: هاوس������ەرەكەم زیاتر پابەندی یادكردنەوەی ئەو رۆژەیەو 
ئەو زیاتر یادی دەكاتەوە  دواجار ئەوەش������ی گوت: س������اڵ بۆ 
س������اڵ ئەو یادە بەرەو لاوازی دەڕوات، چونكە هاوسەران زیاتر 

دەبنە خاوەنی منداڵ و بەرپرسیارییەتی و زیاتر بەدوای بژێوی 
دەك������ەون و بیر لەو رۆژە ناكەنەوە، هەروەه������ا لە خێزانێكەوە بۆ 
خێزانێك������ی دیكە جیاوازە، جیاوازییەكەش بۆ ئەوە دەگەڕێنمەوە 
كە ئەو خێزانانەی بە خۆشەویس������تی ژیانیان پێك هێناوە زیاتر 
پابەندی ئەو یادەن و بیرۆكەی جوانتر بۆ ئەو رۆژە ئامادە دەكەن 
تا لەو رۆژەدا بە یادێكی شكۆدار بێنە مەیدانی خۆشەویستی و 
پەیڤی نازدار پێش������كەش بە یەكدی بكەن، بە داخەوە زۆر خێزان 

ئەوەندە رۆشنبیر نین تا بەرواری ئەو رۆژەیان لە یادبێ.
- بە بڕوای ) ئیسماعیل بەرزنجی( شاعیر و رۆژنامەنووسیش 
دەبێت ئەو رۆژە لە یادی گشت هاوسەرێك بێت، چونكە ژیانی 
هاوس������ەری زۆر مانای جوان و مرۆڤایەتی لەخۆدەگرێت بۆیە 
دەڵێت: م������ن دوو ژنم هێناوە یەكێكی������ان وەفاتی كردووە ئەوی 
دیكەش������م دواتر خواستووە رۆژی هاوس������ەری هەردووكیانیشم 
لەبیرە،ل������ە یادی ئ������ەو رۆژانەش������دا وەك نەریتێكی باو لەگەڵ 
هاوسەرو منداڵەكانم دەچینە باخێك و لەوێش دیاری بۆ یەكتری 
دەكڕین و پێشكەشی یەكدی دەكەین، ئەوكات هەستم بە شادی 
و خۆش������ی دەكرد ئێستاش وەكو باوك خەم لە ژیانی منداڵەكانم 
دەخۆم كە زۆر جار ناتوانین لەبەردەم خواستوو ویستەكانی ئەوان 
بوەس������تین و بە ئارەزووی خۆیان ش������تەكانیان بۆ دابین بكەین، 
گەر مرۆڤ بوو بە باوك دەبێت رەچاوی زۆر یاس������او رێس������ای 
ژی������ان بكات، ژیانی ئێس������تاش لە چاو پێش������وو زۆر جیاوازی 
هەیە چونكە لە ژیاندا زۆرش������ت بەسەر خۆمان یان هاوڕێ و 
هاوكارەكانمان هات و زۆر ئەندێش������ەی لە لاماندا بۆیە زۆرجار 
یادی رۆژی هاوس������ەری ب������ە مات و خامۆش������ی تێدەپەڕێ، 
)بەرزنجی( گوتیشی: مرۆڤ دەبێت هەردەم زەردەخەنەی هەبێ 
ئێس������تا هیچ بیر لەوە ناكەمەوە كە رێو رەس������مەكە بە جۆرێكی 
دیكە با، چونكە ئێستا هەڵپەی ئەوەمانە بچینە دەرەوە بژێوی 

من زیاتر لە یادی ئەو رۆژەم 
نەك مێردەكەم بۆیە هەموو 
ساڵێك بەروارەكەی دێنمەوە 

یاد

منداڵەكانمان دابین بكەین، هەروەها بۆ ئەو بۆنە هاوس������ەرەكەم 
زیاتر بیری ئەو رۆژە دەكاتەوە، چونكە ئافرەت حەز دەكات پیاوە 
هەر موڵكی خۆی بێت و سەرنجی بۆ لای خۆی كێش بكات، 
من زۆرجار لە هاوسەرەكەم دەپرسم دەڵێم بزانم ئەو رۆژەت لەیادە 
بەڵام لەیادی نەچۆتەوە، دواجار پرسیارێكی تایبەتمان لێكرد و 
پێمان گوت تۆ ش������اعیریت شیعرت بۆ هاوسەرەكەت نەنووسیوە 
بە پێكەنینەوە وەڵامی داینەوە وگوتی: ناوەڵا ئەو شیعرە بەمن 
نانووسرێ،هەروەها باسی یادكرنەوەی رۆژی هاوسەریشی كرد، 
بۆیە ئەوەش������ی گوت: ئەگەر یادكردنەوە بە قەناعەتی هەردوو 
لا بێ حەتمەن بەهاو رێزی زیاتر دەبەخش������ێتە خێزان )ماركیز( 
لە دوای تەمەنی )90( س������اڵی باس������ی خۆشەویستی دەكات 
لە رۆمانی )س������ەد س������اڵ دوورە پەرێزی( هەروەها لە رۆمانی 
)یادەوەری سۆزانییە خەمبارەكانم( كابرا دوای تەمەنی )80( 
ساڵی دەست بە خۆشەویستی دەكاتەوە، بەڵام كوا لە رۆژهەڵات 

و كوردستان، ئەوە زۆر زەحمەتە.
- )مش������یر بەك������ر( دەڵێت: لە یادم������ە 1995/11/9 رۆژی 
هاوس������ەریمان بوو ئێستاش باسی لێوە دەكەین و منداڵەكانیشمان 
دەزان������ن كە چ رۆژێك یادی ئەو رۆژەیە، ئێمە بەدەر لەو یادەش 
هەمیشە دیاری بۆ یەكدی دەكڕین و هەمیشە جەژن و خۆشیمانە، 
)مشیر( گوتی:  هاوسەرەكەم زیاد لە پێویست یادی ئەو رۆژە 
دەكاتەوە و هەمیش������ە دەڵێت: ئەگەر ئێستا ئەو رۆژەمان بەڕێوە 
بردبا ئاهەنگەكەمان بە چەش������نێكی دیكە دەكرد، بۆ یادەكانی 
ئەو رۆژانەش حەتمەن دیاری تایبەتی دەكڕین، بەڵام هەمیشە 

ئەو دەست پێشخەرە و زووتر دەستی خۆی دەوەشێنێ.
- رای )عەبدوولرەحم������ان فەرهادی(ی������ش بۆ ئەو رۆژە زۆر 
وەفادار بوو بەرامبەر بە هاوس������ەرەكەی كاتێك گوتی: رۆژی 
هاوس������ەری لەلای من گەورەترین واتای هەیە، بە تایبەت بۆ 
من، بەڵام  لەبەر كاری دەرەوە رۆژانە ئەوەندە لایان نیم، ئەوكات 
رۆژێكی خۆش������بوو بۆمن و ئێستا پەش������یمانم كە درەنگ ژنم 
هێناوە، تا ئێس������تاش یادی ئەو رۆژە دەكەینەوە و زۆر بەیەكەوە 

دەچینە دەرەوە، هەروەها )عەبدوولرەحمان( گوتی: ئافرەتان بۆیە 
زیات������ر یادی ئ������ەو رۆژە دەكەنەوە چونكە زیات������ر لە پیاوان لە 
ژوورەوەن و ئەوەندە ئازادنین بیر لە دەرەوە بكەنەوە بۆیە ئەو رۆژە 
تاكە یادگارییە كە تۆماری بكەن لەگەڵ هاوس������ەرەكانیان نەك 
دۆس������ت و هاوڕێیانیان، جگە لە یادی رۆژی هاوسەری بەڵكە 

رۆژانی دیكەش دیاریم بۆ كڕیوە.
- خاتوو )چیمەن س������ەعدی( دەڵێ������ت: 2005/4/1 بوو كە 
چوومە ناو كەژاوەی ئاهەنگی هاوسەری و ئێستا كە بیر لەو 
رۆژە دەكەم������ەوە هەموو یادگارییەكانم لا نوێ دەبێتەوە و لەو 
رۆژەدا گەورەترین عەش������ق لە دڵمدا بەرامبەر بە هاوسەرەكەم 
چرۆ دەكات، )چیمەن( گوتی: هەموو س������اڵێك لە یادی ئەو 
رۆژەدا دیاری بۆ یەكدی دەكڕین و وشەی ناسك پێشكەش بە 
یەكدی دەكەین، زۆر جاریش هەفتەیەك پێش یادەكە پێم دەڵێت 
چیمەن حەزت دەكرد ل������ەو رۆژەدا چیمان بكردبا منیش دەڵێم 

خۆزگە رێورەسمەكەمان بە شێوەیەكی دیكەبا.
- دواجار رووی پرس������یارەكانمان كردە كۆمەڵناس )نەسرین 
عەلی( ئەویش بەو شێوەیە بۆچوونی خۆی بۆ ئێمە دەربڕی: 
ئەو رۆژە رۆژی  بەیەكگەیشتنی دوو كەسە یان دوو دڵداری  
لەمێژینەیە، بۆیە  زۆر هەس������تیارە لە ژیانی تاكەكان لەگەڵ 
ئەوەش������دا كۆمەڵێك یادگاری خۆش تۆمار دەكرێت لە ژیانی 
ك������وڕو كچدا و خزمایەتی دەكەوێتە نێوان دوو بنەماڵە، خاتوو 
)نەس������رین( گوتی: ئەگەر س������اڵانە یادی ئەو رۆژە بكرێتەوە 
و لەیادی هاوس������ەراندابێت بێگومان س������ەنگو قورس������ایی بۆ 
هەردوولا زیاد دەكات و لەلای یەكدی خۆشەویست دەبن،بەڵام 
بەداخەوە چەندین خێزان هەر ناوی ساڵەكەش������یان لەبیر نییە، 
دواجار گوتیش������ی: ئافرەتان بۆیە زیات������ر پابەندی ئەو رۆژەن 
زیات������ر چاویان لە دوای هاوس������ەرەكانیانە  پیاو زۆرجار دوای 
هاوسەری یەكەم دووان و  س������ێیانی خواستووەو چاو لەدەری 
دەكات و بی������ر ل������ەو رۆژە ناكاتەوە و بەڵكە ه������ەر ئیحترامی 

هاوسەرەكەشی ناگریێت.

حەزم دەكرد ئەو رۆژە 
لەسەردەمی ئێستا بووایە 
تا شكۆدارتر بەڕێم كردبا

لادانی سێكسی كۆتایی بە ژیانی 
هاوسەری گەلاوێژ و مێردەكەی دێنێ

ئا: گەرمیانی

لای نەنكم دەژیام
گەلاوێ������ژ لە تەمەن������ی پێنج س������اڵییەوە نەنكی"گورجی" بردیە 
لای خ������ۆی تاكو بەخێوی بكات، دایكی گەلاوێژ تا بڵێی ژنێكی 
ناپوختە و پەرپووت بوو، بە كوردیەكەی منداڵی پێ بەخێو نەدەكرا، 
بۆیە سەلیمی باوكی گەلاوێژ ژنی بەسەردایكی هێنا "گورجیش" 
كە داپی������رەی گەلاوێژ بوو واتە دایكی س������ەلیم، زۆر پیرەژنێكی 
میهرەبان بوو هەر زوو گەلاوێژی بردە لای خۆی تاكو بەشێوەیەكی 
باش بكات و منداڵێكی ژیر و خاوەن هەستی جوانی لێ دەرچێت، 
رۆژان هات������ن و رۆیش������تن گەلاوێژ وردەوردە زیات������ر هەراش دەبوو 
لەس������ەرەتاوە یەك دوو ساڵێك چووە مەكتەب بەڵام دواتر وازی هێنا 

لە خوێندن و كە تەمەنی گەیشتە 19ساڵان ئیتر وردە وردە دەستی 
ب������ەكاری بەرگدوری و خەیاتی كرد و رۆژ دوای رۆژیش دەس������ت 
رەنگینی و پیش������ەوەری ئەو كچە لە ن������او خەڵكدا زیاتر دەنگ و 
س������ەدای دەبیس������ترا، ئەو جگە لە جل و بەرگی ئافرەتان دەیتوانی 
ج������ل و بەرگی پیاوانیش بدورێ، ه������ەر بەم كارە خۆی و داپیرەی 
حەس������انبۆوە چونكە پارەیەكی باش������ی لەم كارە وەچنگ دەكەوت، 
ئالێرەوە گەلاوێژخان خۆی باس������ی دەكات و دەڵێت: نەنكم گورجی 
زۆر ژنێك������ی باش بوو لەگەڵم، هەموو جارێك ئامۆژگاری دەكردم 
گەر شووش������م كرد قەت ئەو لەبیر نەكەم ئ������ەو دەیگووت رۆڵە تۆ 
هێش������تا مەلۆتكەیەك بووی من بەخێوم كردی ئێستاكەش نامەوێ 

 پێكهێنانی ژیانی هاوسەرگیری بۆ ژن و پیاو كۆمەڵێك مەغزاو مەدلولی جوان و پڕمانای هەیە هاوسەرگیری واتە خۆشەویستی 
و توانەوەی دوو عاشق لە بۆتەی یەكتردا بەواتایەكی تر پرۆسەی هاوسەرگیری فریادرەسی كچان و كورانە لە هەڵخلیسكان و لادان 
لەسەر رێگای راستەقینە و دەروازەیەكی تایبەت بۆ بەختەوەری و ژیانی هاوبەش... كەواتە ژیان بە هاوسەرگیرییەوە جوان و جوانتر 
دەبێ بۆیە ئەوانەی بایەخی شووكردن و ژنهێنان لایان شتێكی كەمە ئەوە بە هەڵەداچوونە، مرۆڤ چ كچ بێت یاخود كوڕ پێویستە 
بەر لەوەی بچێتە نێو دونیای هاوسەرایەتییەوە دەبێ لە پێشەدا خۆی ساز و ئامادە بكات بەتایبەتی پیاوەكان گەرەكە بزانن كە ئایە 
توانای بەڕێوەبردنی ژن و ماڵیان هەیە و لە رووی جەستەیی عاتیفی و جنسییەوە تا چەند دەتوانن دڵی ژنەكانیان رازی بكەن ئەگەر 
زانیان مەرجەكانی هاوس������ەرێكی باش������یان تێدا نییە نابێت باژۆ دەشتە لە خوت و خۆڕا ژن بهێنن و پاشان كچی خەڵك بكەنە پەندی 
زەمانە و ژیان لە خۆش������یان تێك بدەن ئەم رووداوەی بەردەس������تتان نە رۆمانە و نە چیرۆكی بەر ئاگردان، بەڵكو باسی ژیانی كچێكە 
كە چۆن دوای مێردكردن تووش������ی ئازار و ناخۆش������ییەكی زۆر دێت و هەر بەو هۆیەشەوە تووشی خیانەت دێت و خیانەتی پێدەكرێت، 

ناوی ئەو كچەش)گەلاوێژ(ە، و تەمەنی 21ساڵە.

هاوسەرگیری جگە لە وەی  
كۆكردنەوەی دوو كارەكتەرە 

لە ژێر ساباتی یەك 
ژیانی هاوبەشدا هاوكات 

نێوەندێكیشە بۆ 
دامركاندنەوە و خاڵی 

كردنەوەی كۆمەڵە حەز و
 ئارەزوویەك لە چوارچێوەی 

یاسا و شەرعدا بۆیە هەر 
نەنگی و ساردییەك لە 

پەیوەندی سێكسی ژن و مێرد 
ئاسەواری وێرانكەری دەبێ 

لەسەر تەواوی ژیانی ئەوان و 
پرۆسەكە هەڵدەوەشێنێتەوە

لە كاتی پیریمدا بەجێم بهێڵی و مێرد بكەیت بە پیاوێك كە لێكمان 
بكات، منی������ش دەمگوت نا نەنكە گیان ق������ەت وەها بیر مەكەوە 
من ئەوەندە س������پڵە و بێ وەفا نیم كە تۆ لە بیر بكەم بەڵكو ئەگەر 
تامردن لەم ماڵەدا قژی س������پی بهۆنم������ەوە پیاوێك هەڵنابژێرم كە 
رق������ی لەتۆ بێت و منیش هەرگیز ت������ۆ ناكەمە قوربانی هەوەس و 

ئارەزووەكانی خۆم.
شووكردنێكی بە رێكەوت 

رۆژێكیان دەمە عەس������رێكی درەنگ چناری دراوس������ێمان هاتە 
ماڵمان من و داپیرەشم بەیەكەوە دانیشتبووین، چنار گوتی گەلاوێژ 
بۆ ئەوە هاتووم تاكو لەگەڵمدا بێیت بۆ بازاڕ چونكە لەبەر قسەی 
خەڵكی پێم خۆش نییە بەتەنیا بڕۆم، ئا لەو ساتە داپیری رەحمەتم 
گوتی هەر چەندە كاتەكەی زۆر درەنگە بەڵام لەبەر ئەوەی دراوسێ 
حەقی بەسەر دراوس������ێوە هەیە، ئازابە گەلاوێژ كچم خۆت بگۆڕە 
و لەگەڵیدا بچۆ ب������ەڵام زۆرتان پێ نەچێ و كەمێك زوو وەرنەوە، 
چونكە گەر تاریك دابێت ب������اش نییە بۆ ئێوەی دووكچی جوان و 
جاحێ������ڵ، ئەوە بوو من و چنار بەیەكەوە دەرچووین بەنیازی ئەوەی 
بڕۆین بۆ بازاڕ چنار گوتی: گەلاوێژ بالەم كۆڵانەوە بڕۆین ماڵی 
پلكێكم لێرەیە هەر بەسەر پێیەكەوە سەرێكیان لێدەدەم چونكە پوورم 
زۆر نەخۆش������ە، چنار گوتی تۆش گەلاوێژ وەرە ژوورەوە، بەڵام من 
ترسام لەوەی بچمە، ماڵێكەوە كە لە پێشدا نەمناسیوون بەهەرحاڵ 
چنار چ������ووە ژوورەوە، بەڵام من هەر لەس������ەر كۆڵانەكە چاوەڕێم 
دەكرد، نزیكەی بیس������ت دەقیقەی پێ چ������وو ئینجا لەو ماڵە هاتە 
دەرەوە منیش بە توڕەبوونێكەوە پێم گوت توخودا چنار ئەو رەفتارەت 
راس������تە كە نزیكەی نیو ساعەت منت لێرە راگرت هەر حەیام چوو 
لەسەر ئەم كۆڵانە، بەڵام چنار دەمی تەتەڵەی كرد و رەنگی سوور 
هەڵگەڕا پێم گوت كچی باش كەی ئەوە راس������تە تۆ ئەوەندە لای 
نەخۆش دابنیشی، چناریش گوتی بەدەست خۆم نەبوو نەیانهێشت 
زوو هەڵس������م ئا لەوێ������دا گومانێكی پیس كەوت������ە دڵمەوە تۆ بڵێی 
بەڕاستی ئەو ماڵە ماڵی پووری بووبێت یان درۆی لەگەڵمدا كرد 
بەڵام دواتر هیچ قس������ەم نەكرد و پێكەوە چووینە بازاڕ- دیقەتم دا 
چن������ار زیاتر روو دەكاتە دوكانی زێڕنگرەكان و زۆربەی جارەكان لە 
نرخی زێڕی دەپرسی، نزیكەی دوو كاتژمێر لە بازاڕدا سوڕاینەوە 
قاچەكانم تەواو ش������ل بوون و هێزم تیا نەم������ا ئەوەندە ماندوو بووم 
ئێس������تاش نەمبینی ئەو چنارە شتێك بكڕێ، خێرا خێرا پێم دەگوت 
دە زووب������ە كچێ با بچینەوە وا خۆرئ������اوا بوو ئاخر عەیبە بۆ ئێمە 
دوو كچی عازەب بە شەو لە بازاڕ بمێنینەوە كەچی هەر دەیگوت 
ماڵت خراپ نەبێ لە س������اڵان و لە مانگان ئەمڕۆ هاتوینەتە بازاڕ 
چ عەجەلەمانە بۆ وا زوو بچینەوە، بەڵام من لەوە زیاتر تەحەموولم 
نەم������ا و گوتم چنار ئەوە نیو س������ەعات زیات������رە رۆژئاوابووە ئەوە 
تاریكی داهات، پێم ناڵێی كەنگ������ی بچینەوە كاولەكانمان كەچی 
سەرباری چاكەكەشم چنار ئەمجارەیان بە توڕەییەوە گوتی دەبەس 
پرتە و بۆڵە بكە كچێ خۆ كەعبە نەرووخاوە كە لەگەڵمدا هاتووی، 
بمزانیب������ا ئەوەندە لاس������اری قەت هاوڕێیەتی������م نەدەكردی، ئەگەر 
دەڕۆیەوە بۆخۆت بە تەنیا بچۆوە من جارێ نامەوێ بچمەوە ماڵ 
و چاوەڕێی برادەرێك دەكەم كە مەوعیدم لەگەڵیدا هەیە، گەلاوێژ 
دەڵێت هەر ئەو كات تێگەیش������تم كە چنار ئەخلاق و رەوشتی تەواو 
نییە بۆیە زۆر پەش������یمان بوومەوە لە هاوڕێیتی ئەو یەكس������ەرە بێ 

خودا حافیزی لەو ش������وێنەدا بەجێم هێڵا و هەر لەوێدا راوەس������تام 
تاكو تاكسییەك بێت و بمباتەوە ماڵەوە، لەو كاتەی كە راوەستابووم 
ئەوەندەم زانی تاكسییەك هەر لەخۆیەوە ئیشارەتی فوول لایتی بۆم 
هەڵكرد و وەس������تا لە بەردەممدا و گوتی خوشكێ بۆ كوێ دەچیت 
بفەرموو سەركەوە با بتگەیەنم.. منیش گوتم بۆ فلان شوێن دەچم  
ئیتر س������ەركەوتم لەگەڵیدا.. لە رێگا كەپارەم پێدا وەری نەگرت و 
گوتی من پیاوێكی لە خوات������رس و نوێژكەرم... هیچ كاتێك ئەو 
نەف������ەرەی هەڵمگرتووە پارەی لێ وەرناگرم.. ئەو گوتی دەمەوێت 
بزانم تۆ ش������ووت كردووە یان كچی جاحێڵی، منیش گوتم برام تۆ 
خاوەن تاكسیت و  كاری گواستنەوەی نەفەر دەكەی هیچ پێویست 
ناكات لە ئەس������ڵ و فەس������ڵی ژیانی خەڵكی بكۆڵیتەوە، ئەگینا 
رایگرە و بادا بەزم... شوفێرەكە كە زانی من توڕەبوومە  بەو قسانە 
گوتی قەسەم بە خودا من نیازی خراپم نەبوو لەو قسەیە بەڵام من 
نازانم بۆچی هەر چەندە لە نەینووكەكەوە تەماشات دەكەم سەرسام 
بوومە پێت وەرە ئەگەر شوت نەكردووە بە شەرعی مێردم پێ بكە، 
گەلاوێژ دەڵێت منیش ئەمجارەیان كە زانیم بەڕاستی دەیەوێ دڵی 
من وەدەس������ت بێنێ، پێم گوت باش������ە تۆ تەمەنت وا نزیكەی چل 
س������اڵە بۆچی تا ئێس������تا ژنت نەهێناوە، ئەویش پێكەنی و گوتی 
وەڵڵاهی ئیتر قیسمەت و نسیبم دیارە هەڵنەساوە، پێم گوت ئەوانە 
هەمووی قس������ەی بەلاش������ە و ژننەهێنانی تۆ ماستێكی بێ موو 
نییە، ش������وفێرەكەگوتی خاتوون من حەوت ساڵە لە ئەوروپام،  هەر 
چەندە لەوێ س������ەرم هێناوبرد ئەو ژنە قژ زەرد و خوێن ساردانەی 
ئەوێم نەچووە دڵەوە، هەرچی كچە كوردەكانی ئەوێشە ئەوانیشم بە 
دڵ نەبوو، من كە ئێس������تا داوای هاوس������ەرگیری لە تۆ دەكەم هەر 
لە سەرو سیمات دیارە كچێكی بە ڕەوشت و خاوەن كەسایەتییەكی 
باشی، بۆیە چەقیویەتیە نێو دڵمەوە، منیش لێم پرسی ئەی وەزعی 
دارایت، گوزەرانت یەعنی دەوڵەمەندی، فەقیری؟ ئەویش گوتی: 
بەڕاستی ئەم پرسیارانەت زۆر دڵخۆشم دەكات چونكە سووڕ دەزانم 
لە ناخەوە منت پەسەند كردووە، بۆیە دەتەوێت لە دوا رۆژی خۆت 
و لە ژیانی هاوبەشمان بپرسیتەوە، گوتم نا كاكی برا غەڵەت لەمن 
تێمەگە.. منیش هەق������ی خۆمە، لەبەرامبەر داخوازیكارەكەمدا... 
چەند پرس������یارێكم هەبێ كە مەرج نییە پەسندی كەسەكەش بكەم، 
شوفێرەكە كە ناوی )كەنعان( بوو زۆر پێكەنی و گوتی بە قوربانت 
بم ئەی ئەو ش������ۆخەی لەم دوا دواییەی تەمەنمدا هیوام وایە ببیتە 
رزگاركەرم خۆ من ئەوە چەندین س������اڵە چاوەڕێم تاكو ژنێكی وام 
دەست  دەكەوێت كە دوا رۆژم رووناك بكاتەوە... منیش گوتم خۆت 
لە پرسیارەكەم دزییەوە خۆ پێم گوتی باری دارایت چۆنە..؟ ئەویش 
گوت������ی ئەها... ئەها وەڵڵاهی ئەوەی راس������تی بێت وەك تۆ چۆن 
تەنیا خۆت و نەنكت پێكەوە دەژین منیش ئێس������تا لەگەڵ دایكمدا 
كە پیرە ژنێكی تەمەن شەس������ت و سێ ساڵە بەیەكەوە لە گوندێكی 
ئەم دەورووبەرانەدا دەژین و هەندێ ئاژەڵ و مەڕ و ماڵاتمان هەیە 
و بەس، و ژیانیش������مان تەنیا لەس������ەر ئەو مەڕ و ماڵاتانەیە... ئەم 
ئۆتۆمبێلەش هی خالۆیەكمە كە ناوی)س������ەنگەرە( جار و بار هەر 
بۆ پیاسە دەیهێنم بۆ ناو  شار... هەر بەدەم ئەم قسانەوە بووین ئیتر 
گەیشتینە بەردەم ماڵی داپیرەم، گوتم برا من لێرە دادەبەزم، ئەویش 
گوتی: قەیدی ناكا تۆ داب������ەزە بەڵام منیش لەگەڵتدا دادەبەزم.. 
دەم������ەوێ  نوێژەكەم بكەم، چونكە ماڵی هیچ خزمێك لێرە ش������ك 

 چەند مانگێگ دوای
 هاوسەرگیریمان مێردەكەم
سەرجێی لەگەڵ نەكردم

ناب������ەم، بۆیە كە وای گوت منیش گوتم فەرموو، هاتە ژوورەوە... 
س������ڵاوێكی گەرمی لە داپیرەم كرد و هەردوو دەس������تەكانی ماچ 
كرد.. و ئەمجارەیان دەس������تنوێژی شووشت و دەستی بە نوێژكردن 
كرد... داپیرەش������م خێرا خێرا دەیگووت ئ������ەرێ گەلاوێژ ئەم پیاوە 
كێیە، وا ئەوەندە بە دینە  و س������ەر لەس������ەر دووگردەكە هەڵناگرێ 
و ه������ەر دەپاڕێتەوە لە خوا... داپیرەم ئەوەن������دە فەقیرو داما و بوو 
یەكس������ەرە فریوی خوارد و گوتی رۆڵە ئەم كابرا رێبوارە كوڕێكی 
زۆر ب������اش دێتە بەرچ������اوم، و خوا بۆتۆی ن������اردووە، ئەگەر ژن و 
مناڵی تری نییە.... لە دەس������ت خۆتی مەدە و ئازا شووی پێبكە 
منی������ش گوتم داپیرە..كێ دەڵێ ئەم كابرایە پیاوێكی باش و لەخوا 
ترس������ێكی راس������تەقینەیە... بەڵام داپیرەم قسەكانی نەدە سەلماندم 
و هەر دەیگوت بەخوا كچم هی وات دەس������ت ناكەوێ و لە دەس������ت 
خۆتی مەدە.... بە هەر حاڵ كەنعان دوای تەواوكردنی نوێژەكانی 
ئەمجارەیان خوا حافیزی كرد و لە ساتی رۆیشتنیدا گوتی چیتان 
پێویس������ت بێت... تاكو ب������ۆ تانی بكەم، من لەم س������اتەوە خۆم بە 
كوڕی ئەم ماڵە دەزانم، بۆیە غافڵگیر نابم لێتان، ئیتر ئەو كەنعانە 
رۆیشت... منیش هەر قەلەق و رارا بووم... خوایە گیان تۆ بڵێیت  
ئەم پیاوە... مرۆڤێكی باش بێت.. باشە ئەی بۆچی ئەوەندە ساڵە 
ژنی نەهێن������اوە.. ئەی دەبێ لە ئەوروپا چەنێ رایبواردبێ لەگەڵ 
كچە س������ۆزانییەكانی ئەوێدا.. هەر خۆشم وەڵامی راراییەكانی نێو 
دڵی خۆم دەدای������ەوە، و دەمگوت... ئەوەی راب������وورد، رابوورد،لە 
ژیانی... بەڵام ئێس������تا لەوانەیە تۆبەی كردبێ و مرۆڤێكی باشی 
لێ دەرچووبێت، بەم ش������ێوەیە هەموو چوار رۆژی نەخایاند دەمەو 
عەس������رێكی درەنگ وەختێكم زانی لە دەرگادرا، سەیرم كرد ئەوا 
كەنعان و پیرە ژنەكەی دایكێتی، ئەوەبوو دوای داخوازی و پاڕانەوە 
ل������ە داپیرم، منیش رازی بووم ك������ە مێرد بە كەنعان بكەم، بەڵام بە 
مەرجێك دەبێ تا مردن پێڵاوەكانی داپیرم بخەیتە س������ەر چاووت و 

وەكو دایكی خۆت بە خێوی بكەیت.
هاوسەرگیرییەكی بێ ئەنجام

دوای ئەوە كەنعانی ش������وفێر بە هەم������وو مەرجەكانم رازی بوو� 
هەڵقەی دەزگیرانداریمان گۆڕی������ەوە، هەمووی مانگێكی گوزەر 
نەكردب������وو داپی������رم ئەمری خودای بە جێهێناو م������رد، ئیتر منیش 
ل������ە دوای مەرگی داپیرم نەمدەتوانی بە تەنی������ا بژیم بۆیە پەلەم 
كرد لە كەنع������ان تاكو بمگوازێتەوە، ئەوەبوو لە دوای پرس������ەكەی 
داپیرم گواسترامەوە و هاوسەرگیریمان پێكمێنا... بەڵام ئەوەی زۆر 
تووش������ی سەرسوڕمانی كردم.. ئەو پیاوە جگە لە شەوی یەكەم... 
ئیتر بە درێژایی ئەو هەفتەی������ەی یەكەمی مانگی هەنگوینیمان 
بۆ تەنیا جارێكیش نەهات س������ەرجێم لەگەڵ دا بكات.... ش������ەوان 
زۆرجار بەخەبەر  دەهاتم سەیرم كرد لە تەنیشتمەوە نەماوە و چووتە 
دەرێ... كە دەچوومە دەرێ، سەیرم دەكرد وا بەخۆی و لایتێكەوە 
لە ژووری ئاژەلەكانەوە دێتە دەرەوە... ش������ەوێك وا و دووان وا... تا 
ئەوەی جارێكیان گوت������م: ئەرێ تو خوا تۆ بەخۆت دەڵێی پیاو... 
ئ������ەرێ من نازانم تۆ بۆچ������ی ژنت هێناوە.. ئ������ەی ئەگەر هیچ 
پێویستیت بە ژن نەبوو یان ناتەوێ لەگەڵی بخەوی بۆچی كچی 
عالەمت كردە پەند... گوتم كەنعان پێم ناڵێی تۆ هەموو ش������ەوێك 
ل������ە ژووری چێڵ و مانگا و ئاژەڵەكاندا چی دەكەی دیارە ئەوانت 
خۆش������تر دەوێن لەمن... ئەویش بە چاوێكی شەرمەزارانەوە گوتی 

ژنەكە ئێمە ژیانمان لەس������ەر ئ������ەو مەڕ و ماڵات و چێڵانەیە دەبێ 
هەموو شەوێك جارێك هەر سەریان لێبدەم... منیش گوتم باشە... 
ئەوەبوو ش������ەوێكیان وایزانی نووستووم.. بە دزیەوە هەڵساو چووبۆ 
لای ئاژەڵەكان، منیش بە ئەس������پاێ بە دوایدا چووم.. بە دزییەوە 
تەماش������ام كرد سوێندتان لەسەرم نییە، كە بە چاوی خۆم بینیم كە 
دەیویس������ت لەگەڵ ئاژەڵەكاندا جووت بب������ێ و غەریزەكانی خۆی 
دابمركێنێتەوە، ئا لەو س������اتەدا ئاگرم تێبەربوو، ئیتر بەرچاوم تاریك 
بوو... ئەی خودایە من تووش������ی چ جڕ و جانەوەرێك بوومە.. ئا 
لەو س������اتەدا هاوارم كردە س������ەری گوتم هەی لەو ئاژەڵانە كەمتر 
هەی بەر لەعنەتی خوا و پێغەمبەر كەوی ئەوە خەریكی  چیت.. 
ئەویش پەش������ۆكا لە ش������ەرمەزاری خۆیدا گوتی نازانم ئەوە بەدەم 
خ������ەوەوە هاتووم، بۆ ئێرە.. ئەوەبوو هەر ئەو ش������ەوە پێم گوت گەر 
ئەو راستییەم پێ نەڵێی كە لە كوێ و لەكەیەوە فێری ئەم رەفتارە 
قێزەونە بوویتە.. هەم ش������كاتت ل������ێ دەكەم و هەمیش دەبێ تەڵاقم 

بدەیت..
گوت������ی گەلاوێژگیان بە قوربانت بم لای ك������ەس ئابڕوم مەبە 
هەرچی������ت بوێ بۆتی باس دەكەم... گوت������م لە كەیەوە فێری ئەم 
رەفت������ارە ناش������یرینە  ب������ووی... گوتی  كە چووم������ە ئەوروپا لە 
ش������وقەیەكدا دەژیام كچێكی دۆستم هەبوو كەنەدی بوو سەگێكی 
هەبوو.. ئەم كچە خۆی لە ش������فرۆش بوو زۆر ش������ەوان دەهات لام 
دەمای������ەوە و بەیەكەوە راماندەبوارد هەر ئەو فێری كردم كە لەگەڵ 
س������ەگەكەیدا كە ناوی)س������ام( بوو جووت ب������م و رابوێرم.. ئەوەبوو 
دوای س������اڵێك ئەو چووەوە وڵاتەكەی خۆی و منیشی بۆ ئەم كارە 
بەدرەوش������تییە جێهێڵا.. ئێستاكەشی خویەكە و گرتوومە و ناتوانم 
تەركی بكەم... گوتم دەس������ا بە لەعنەتبی لەگەڵ شەیتاندا حەشر 
بكرێی خەڵك دەچێتە دەرەوە فێری س������ەقافەت و مەعریفەت دەبێ 
بەڵام تۆ وەك میزی حوش������تر هەر بۆ دواوە چووی و ئەم ئەفعاڵە 
جوانە فێربووی.. ئەی باش������ە كەوا بوو بۆ منت كردە پەند و ژنت 
هێنا.. گوتی لەبەر قس������ەی خەڵكی تاكو هیچ كەس گومانم لێ 
نەكەن... گوتم تو خودا تۆ بەڕاستی دەزانی كە ئاوا منت ئیهمال 
كردووە، خوا چۆن لێت قەبووڵ دەكات... ئەویش لە وەڵامدا گوتی 
بەدەس������تی خۆم نییە، هیچ زەوقێكم لەگەڵ ژندا نییە و ركم لەوە 
دەبێتە لەگەڵیدا سەرجێی بكەم.. كەواتە گوتم  من دەمەوێ لەتۆ 
جیابمەوە و شوو بە مرۆڤێك بكەم... تۆش تا دەمری هەر ئ����������ەوە 
رەفتارت بێت. و تۆ ش������ایەنی ئەوە نیت لە ناو مرۆڤیشدا بژیت... 
بەڵام ئەو گوتی ناتوانم تەڵاقت بدەم.. چونكە ئابڕومان دەچێت..

گوتم كەنعان هەر كەسێك باسی ئابڕو بكات تۆ مەیكە، چونكە 
تۆ پیسترین ئاژەڵی سەر زەویت... یەكەم جار بە درۆ منت خەڵەتاند 

ئێستاكەش دەركەوت ئەو جۆرە بوونەوەرەی.
بۆیە گەر تەڵاقم  نەدەیت حەیا و شەڕەفت دەبەم لە ناو  خەڵكدا 
و ئابڕوت دەخەمە ب������ن پێڵاوی خەڵكی گەڕەكەكە، ئەوەبوو دوای 
دوو مانگ لە ژیانی هاوسەرگیریمان كەنعانی ناپاك سێ بە سێ 

تەڵاقی دام.
ئێستاكەش من بە بێوەژنی دەژیم زۆر  پەشیمانم لەوەی كەوتمە 
دوای پیاوێكی زمان لوس������ی ناپاكەوە كە بەبۆنەی ئەوەوە ئێستاكە 
هەموو پی������اوی دونی������ام لەبەرچاووكەوت������ووە و جارێكی تر قەت 

ئامادەنیم شووبكەمەوە.

خۆشەویستی 
لەسەردەمی عەولەمەدا

ئا: ئاڤان عەلی

 خۆشەویستی فاس������یلەیەكە لە نێوان مەرگ و ژیاندا ، مرۆڤ 
كە هەستی بەخۆشەویس������تی نەكرد، هەست بە ژیان بە هەموو خۆشی 
و ناخۆش������ییەكانییەوە ناكات ، م������رۆڤ جاری وا هەیە لە دۆخێكی تا 
بڵێ������ی دژوار و نالەباردا دەبێت، كەچی بەهۆی خۆشەویس������تییەوە، هێز 
و گوڕوتینێك������ی لە رادەبەدەر لە خۆیدا بەرجەس������تە دەكات و بەس������ەر 

دژوارییەكانیدا زاڵ دەبێت.

بەڵام هەندێ������ك بارودۆخیش هەن، كە لەس������ەرووی ئیرادەی 
مرۆڤەوەن و مرۆڤ ناتوانێت بەخۆشەویس������تی،  بە هەموو ئەو 
هەست و خەیاڵانەی دروستیان دەكات، بەسەر ئەو دۆخەیدا زاڵ  
بێت، پرس������یارەكە ئەوەیە، تاكی ئەمڕۆی كۆمەڵگەی ئێمە كە 
لەنێو دنیایەك كێش������ەی كۆمەڵایەت������ی و ئابووریدا دەژی، ئایا 
هەس������تی خۆشەویس������تی لەلا ماوە، جا ئەو خۆشەویستییە بۆ 

خوشك و برا بێت، یا بۆ نیشتمان بێت؟
مرۆڤ كە لە هەڕەتی لاوێتیدا بوو، هەس������ت و س������ۆزێكی 
پ������ڕ گەرم و گوڕیی دەبێ������ت، بۆیە كچێك ی������ا كوڕێك كاتێك 
خۆشەویس������تی دەكات، خۆشەویستییەكەش������ی جۆرێ������ك ل������ە 
خۆس������ەلماندن و بڕوا و رووبەرووبوونەوەشی تێدایە، خاتوو)بەناز 
محەمەدەمی������ن( فەرمانبەری مافپەروەر، بەمجۆرە بیر دەكاتەوە 

و دەڵێ:
 م������رۆڤ بە خۆشەویس������تی نەبێ ناتوان������ێ بژیت، هەموو 
سەرمایەی مرۆڤ كە بە ژیانییەوە بیبەستێنەوە، خۆشەویستییە، 
جا ئەگەر بارودۆخێكی نالەباری وەك هەژاریی و دەستكورتی، 
بێ جێ و رێی، زەحمەتی و دژوارییەكانی ژیان ئەو هەس������تەی 

كز كرد، ئەوە كەی خۆشەویستییە.
ئایا تۆ دیوتە خۆشەویس������تیی نێ������وان كچ و كوڕێك بەهۆی 
كەمدەرامەتی  و هەژارییەوە، كە مایەی هەموو دەردو بەڵاكانی 
دنیایە، بمرێت، كامە كچ و كوڕ لەبەر كێشە كۆمەڵایەتییەكان 

كە دووچاریان دەبێتەوە  وازیان لە یەكتر هێناوە.
بە بڕوای من مرۆڤ كەی خۆشەویس������تییان لێ حەرام كرا، 

هێندەی دیكە عاشقی یەكتر دەبن.

گەنجێك: 
خۆشەویستی لە بارودۆخی 
ئەمڕۆدا مانا و ئاكامێكی لە 
خۆشەویستی نەهێشتووە

خۆشەویستی سەرچاوەی ژیانە
هەندێك كەس بە هەوا و ئومێدی خۆشەویس������تییەوە دەژین، 
لە كۆمەڵگەی ئێمە كە كۆمەڵگەیەكی تەقلیدیی و سونەتییە، 
مرۆڤ تیایدا لەسەر خۆشەویستی شەلاق دەكرێ و تێیهەڵدەدرێ 
و بگرە جاری وا هەیە دەش������كوژرێ، بەڵام هەمیش������ە ئیرادەی 
خۆشەویستی گەورەتر  و زاڵتربووە )عەلی مەحمود( كە تەمەنی 
)27( ساڵە و بەڕێوەبەری بەشە لە فەرمانگەیەك،  حەزی كرد 
ئەزموونی خویمان بۆ بگێرێتەوە لەگەڵ خۆشەویستی)عەلی( 
بەمجۆرە باس������ی خۆشەویس������تی  خۆی بۆ كچێك بۆ كردین و 
گوتی: تەمەنم )21( س������اڵان بوون كە كچێكم خۆشویس������ت و 
عاش������قی بووم، هەردووكمان لە قۆناغی  س������ێیەمی كۆلێژێك 

بووین بەڵام لە دوو بەشی جیاوازدا.
دوای هەوڵدانێك������ی زۆر توانیم پەیوەندی لەگەڵ دروس������ت 
بكەم، هەر لەسەرەتاشەوە ئامانجمان لە پەیوەندییەكە دیاریكرد، 
كە پێكهێنانی ژیانی هاوس������ەرێتی بوو، من بەڕادەیەك خۆشم 
دەویس������ت بەمن بایە هەمیشە وەك س������ێبەر، بەردەوام لە گەڵی 
ببامای������ە، ئەم هۆگریی بوون������ە و ئەم ب������ەردەوام پێكەوە بوونە 
وایك������رد، ماڵەوەیان پێبزانێ، ئەوەبوو براكانی كە چوار بوون، بە 
خزمێكیان بە قس������ە و جنێودان، پەیامی هەڕەش������ەیان بۆ ناردم، 
بەڵام هەڕەشە چییە، هەر گوێشم پێنەدا، ئەمجارە خوشكەكەیان 
تەم������ێ كردبوو كە نابێ نە لەگەڵم بێ������ت و نە دوور و نزیكش 
لێم نزیك بێتەوە و قس������ەم لەگەڵدا بكات، من لەبەر خاتری ئەو 
كە تووشی  چەرمەس������ەری نەكرێت، پێكەوە رێككەوتین تەنیا 
بە مۆبایل بە یەكەوە بدوێین، بەمەش������یان زانی و ئەمەشیان لێ 
قەدەغەك������رد، ئەوان  هەر قەدەغەكردن و چاو س������ووركردنەوەیان 
دەكرد و ئێمەش لە خۆشەویس������تی خۆمان هەر بەردەوام بووین، 
تا گەیش������تە ئەوەی رۆژێك هەر چواریان هاتنە س������ەر رێگام و 
لێمان بوو بەشەڕ و سەرم لە دوو جێگا و دەستێكیشیان شكاندم، 
كە چی خۆشەویس������تییەكەمان هەر بەردەوام بوو، بەڵام ئەوەی 
چاوەڕێم نەدەكرد ، ئەوە بوو كچەكە ورە بەربدات تاقیكردنەوەكانی 
كۆتایی س������اڵی تەواو كرد و رۆژێك هاتە لام و گوتی هاتووم 
بۆ دواج������ار خواحافیزت لێبكەم و ئیتر بۆ یەكجاری ناتبینمەوە 
، منیان  داوە بە كوڕە مامێكم و لە ئەوروپایە، هەفتەیەكی تر 

مارەم دەكات و مانگێكی تریش  لەگەڵ خۆیم دەبات.
ئێمە بۆ یەكتر نابین و باشترە واز لە یەكتر بێنین.. بە چاوی 
پڕ لە گریان هەستاو رۆیشت، چیتر نەمبینییەوە، چەند هەوڵمدا 
نەمتوانی پەیوەندی پێوە بكەم، دوای چوار ساڵ زانیم لە وڵاتی 
ئەڵمانیایەو منداڵێكیشی هەیەو ئەوەی لە خەیاڵیدا نەماوە منم، 
س������ەرم س������ووڕما لەو ورە بەردانيەی و ئەم خۆپەرستییەی ئەو 
هەموو ناخۆشیانەی لەس������ەر ئەو بەسەرم هات كە هەموویم بە 
قوربان������ی ئەو كردو بەرگەم گرت، لای ئ������ەو پوولێكی قەڵپی 
نەكرد، سەرەڕای هەموو ئەوانەش من هێشتاش خۆشەویستیم لا 

پیرۆزەو هەر بە پیرۆزیش دەمێنێتەوە.
ژن و مێردێك خۆشەویستییەكی بێگەردو راستەقینە

كەس������انێك هەن س������ەرەڕای هەموو بارودۆخێكی س������ەخت و 

دژواریش سەرەڕای نەبوونی و هەژاریش، كەچی خۆشەویستی 
لای ئ������ەوان هەر پیرۆزە.. )ش������ەوبۆ جەبارو س������الار محێدین( 
جەخت لەسەر ئەوە دەكەنەوە گەر مرۆڤ باس لە خۆشەویستی 
راستەقینە بكات، ئەوا هیچ بەربەستێك بەسەریدا زاڵ نابێت..

)س������الار( دەڵ������ێ نزیكەی )13( س������اڵە ژنم هێن������اوە.. بەر 
ل������ە ژنهێنانم تەنه������ا مووچەیەكی كەمم هەب������وو و هیچی تر، 
كە)شەوبۆ(م خواست س������اڵێك بوو یەكتریمان خۆشدەویست پێش 
ئەوەی ببینە هاوسەری یەكتر چەندین جار بەدوورودرێژی باسی 
دواڕۆژی خۆمان دەكرد، هەرگیز باس������ی بارودۆخی نەبوونی و 
هەژاری ئەوكاتیمان نەدەكرد، بەڵكو تەنها باس������ی دواڕۆژمان 
دەكرد. كە زەماوەندمان كرد، ل������ە ماڵی باوكم تاقە ژوورێكمان 
هەبوو، لەگ������ەڵ كەنتۆرو رایەخێك، تەنان������ەت نە بەفرگرەو نە 
تەلەڤزیۆنیشمان نەبوو سەرمایەی هەموو دنیامان خۆشەویستیمان 

بوو بۆ یەكتر.
هەر لەسەرەتاش������ەوە دروشمان خۆشەویستی بوو، جا با لەژێر 
رەش������ماڵێكدا بین، ئێستاش كە باری داراییمان زۆرباشە، هەمان 
ئەو گوڕوتینە خۆشەویستییەی جارانمان هەیە.. خۆشەویستی 

هەستێكە هەرگیز لە ناو ناچێ.
بە پێچەوانەی هەست و بیروڕای )سالارو عەلی( كەسانێكی 
تر هەن پێیانوایە كە ئەوەی خۆشەویستی بێ لەم وڵاتەدا نەماوە، 
لەم دۆخەی كۆمەڵگەی ئێمەی تێیكەوتووە، هیچ شتێك نەماوە 
ناوی خۆشەویس������تی بێت، )رێباز رەئ������ووف( گەنجێكی )23( 
س������اڵەو دەڵێ: ئەمڕۆ كێ ئاگای لە خۆشەویستی ماوە، خەڵك 
ئەسڵەن نازانن خۆشەویس������تیش چییە، چینێك تەنها خەریكی 
گیرفان پڕكردن و دەوڵەمەندبوونە، چینێكیش لەوپەڕی هەژاری 
و دەستكورتیدا دەژین، ژیانی ئێمە هیچ خێرو خۆشییەكی نەماوە 
تا خۆشەویستی هێشتبێتەوە، رۆژ هەیە هەواڵی خۆسووتاندن یا 
خۆكۆشتنی فڵان كچ یا ژن نەبیستی، ئایا ئەمڕۆ كچ و كوڕێك 
دەتوانن بێ ترس و هەڕەش������ە، یەكتریان خۆشبووێ، چەندن ئەو 
گەنجانەی بە خۆشەویس������تییەكی راستەقینە توانیویانە ژیانی 

هاوسەرێتی پێكبهێنن...
)تاڵب ش������امراد( گەنجێكە لە قۆناغ������ی دووەمی كۆلێژی 
پەروەردەی������ە، پێی وایە خۆشەویس������تی م������رۆڤ بۆ مرۆڤ، 
سەرەڕای جەنجاڵی و كێشەكانی ژیانیش هەر دەمێنێت، بەڕای 
من ئ������ەو خۆشەویس������تییەی ئەمڕۆكە مردووە خۆشەویس������تی 
نیش������تمانە، جاران خەڵك لە عەشقی نیش������تمان بوو كە هەزاران 
كەس گیانی بە قوربانی دەكرد، ئێس������تا هەزاران نیش������تمان بە 
قوربانی خۆیان دەكەن، ئەمڕۆ كەس نیش������تمانی خۆش������ناوێت، 
چونكە نیش������تمان بۆتە مایەی دەردو بەڵاو موسیبەتی گەورە 
بۆی، نیشتمانێك بووبێتە هۆی هەژاربوونی زیاتری هەژارەكان 
و دەوڵەمەندبوون������ی زیاتری دەوڵەمەندەكانی������ش بووبێتە هۆی 
سەرهەڵگرتنی گەنجان و لانەوازبوون و بێ ئیرادە بوونیان، چۆن 
شایستەی خۆشەویستی دەبێت.. لەم لاشەوە زەمەنی عەولەمەو 
پێشكەوتن سەرجەم پێوەرەكانی ژیانی گۆڕییەوەو تام و پیرۆزی 

بۆ زۆر شتی پڕ بایەخی وەك خۆشەویستی نەهێشتۆتەوە.

زەمەنی عەولەمە و 
پێشكەوتن تەواوی 
پێوەرەكانی ژیانی  
گۆڕیووە


